
Roeddwn yn bresennol yng Nghyngor Amaethyddiaeth a Physgodfeydd yr Undeb Ewropeaidd (UE) ym Mrwsel ddydd Llun 14 Mawrth fel rhan o Ddirprwyaeth Weinidogol y DU. Cymerais ran yn y cyfarfodydd briffio arferol a gynhelir cyn y Cyngor, lle cyflwynais y materion sydd o bwys i Gymru. Y Gwir Anrhydeddus Elizabeth Truss AS, yr Ysgrifennydd Gwladol dros yr Amgylchedd, Bwyd a Materion Gwledig, oedd y Gweinidog arall o'r DU a oedd yn bresennol. 
Roedd y brif drafodaeth yn y Cyngor yn adlewyrchu'r anawsterau presennol y mae nifer o sectorau amaethyddol yn eu hwynebu. Roedd y ddadl yn asesu digonolrwydd ac effeithiolrwydd y mesurau sy'n bodoli ar hyn o bryd i gefnogi'r farchnad, a ph'un a oedd camau ychwanegol yn angenrheidiol ac yn gymesur ai peidio. 
Ymunais â Llywodraeth y DU i annog y Comisiwn Ewropeaidd i ystyried offer a chefnogaeth briodol i alluogi ffermwyr i fod yn gadarn yn wyneb anwadalwch, a rhoi cymorth iddynt ar unwaith, lle bo angen arbennig. Manteisiais ar y cyfle i atgyfnerthu pwysigrwydd mynd i'r afael â heriau'r farchnad ar gyfer y sectorau cig coch, yn ogystal â'r sectorau hynny a restrir yn nogfennaeth y Comisiwn. Yn Sioe Frenhinol Cymru, cyhoeddodd Comisiynydd Hogan cread Grŵp i ystyried y sector Cig Defaid. Lobiais yn uniongyrchol i'r Comisiynydd am aelodaeth Cymreig o'r grŵp hwnnw, a rhoddwyd Hybu Cig Cymru’r aelodaeth. Tynnais sylw at yr angen am y grŵp hwnnw i wneud cynnydd cyflym. Euthum ati hefyd i roi'r wybodaeth ddiweddaraf am Gynllun Gweithredu Bwyd a Diod Cymru, 'Tuag at Dwf Cynaliadwy', i weinyddiaethau eraill y DU. Mae'r cynllun hwn ar y trywydd iawn i helpu i sicrhau cynnydd o 30% yng ngwerthiant bwyd a diod o Gymru erbyn diwedd 2020. 
O ystyried cyflwr presennol marchnadoedd nwyddau'r byd, rwy'n croesawu'r pecyn ychwanegol o fesurau eithriadol, a gyhoeddwyd wedi hynny gan y Comisiwn Ewropeaidd, a fydd yn defnyddio'r holl offer sydd ar gael yn y Polisi Amaethyddol Cyffredin (PAC) i gefnogi ffermwyr yr UE wrth ddiogelu marchnad fewnol yr EU. 

Mae'r pecyn cymorth hwn, sy'n gyllideb-niwtral i raddau helaeth, y cynnwys cynnydd dros dro mewn ymyrraeth, defnydd cynyddol o gymorth ar gyfer storio preifat yn achos rhai sectorau, a defnyddio cyllid marchnata a hyrwyddo, ynghyd ag ystod o fesurau eraill ar gyfer datblygu masnach. Mae ymrwymiad y Comisiwn i ystyried cryfhau rôl y cynhyrchydd yng nghadwyn gyflenwi'r sector llaeth yn gadarnhaol. Yn hwyrach eleni, bydd Tasglu'r Marchnadoedd Amaethyddol, a lansiwyd fel rhan o'r pecyn cymorth gwerth €500 miliwn o fis Medi 2015, yn darparu casgliadau ac argymhellion deddfwriaethol i helpu i wella cydbwysedd yn y gadwyn. Dros amser, dylai sefydlu Arsyllfa ar gyfer y Farchnad Gig, fel y cytunwyd, helpu i gynyddu tryloywder a meithrin ymddiriedaeth yn y gadwyn gyflenwi yn y sector hwnnw hefyd. Am gyfnod cyfyngedig, bydd y Comisiwn hefyd yn gweithredu'r posibilrwydd y bydd gynhyrchwyr a sefydliadau 'rhyng-gangen' a mentrau cydweithredol eraill yn y sector llaeth yn sefydlu cytundebau gwirfoddol o ran eu gwaith cynhyrchu a chyflenwi. Ar ben hyn, cytunodd y Comisiynydd Hogan i gais gan y DU i ystyried atal tariffau mewnforio ar gyfer gwrtaith.
Ymrwymodd y Comisiwn hefyd i roi blaenoriaeth i'w gysylltiadau â Banc Buddsoddi Ewrop (EIB), gyda'r nod o ddatblygu offer ariannol priodol i gynorthwyo ffermwyr a phroseswyr i fuddsoddi yn eu mentrau er mwyn gwella cystadleurwydd y mentrau hynny, neu i fuddsoddi mewn gwneud unrhyw addasiadau strwythurol angenrheidiol. Rwy'n falch bod Llywodraeth Cymru eisoes yn cysylltu'n uniongyrchol â'r Banc o ran datblygu offer ariannol, ac rydym eisoes yn cymryd camau i allu cyflwyno'r rhain fel rhan o Raglen Datblygu Gwledig Cymru. 
Ar fater arall, nododd y Cyngor gyfraniad gan y DU a anelir at symleiddio'r system archwilio bresennol a methodoleg gwariant mewn perthynas â'r PAC. Roeddwn eisoes wedi cynnig i'm cyd-weinidogion y byddai proses archwilio fwy adeiladol yn golygu bod camau gofynnol yn cael eu cymryd i wella gwallau (naill ai'n ôl-weithredol ar gyfer y blynyddoedd dan sylw neu yn barhaus), ac na fyddai cosbau ariannol ond yn berthnasol mewn achosion o fethu cymryd camau cywiro o'r fath erbyn dyddiadau y cytunwyd arnynt. Rydym wedi gweld y Comisiwn yn symud tuag at 'gamau cywiro' mewn meysydd eraill, ac rwyf yn awyddus iddynt barhau i ddilyn y llwybr hwn. 
O ran eitemau eraill ar yr agenda, parhaodd yr UE i gefnogi gwledydd sy'n cynhyrchu coed, trwy fabwysiadu cynllun gweithredu Gorfodi Cyfraith, Llywodraethu a Masnachu y Goedwig (FLEGT). Bydd hyn yn gwella ymhellach gytundebau partneriaeth gwirfoddol rhwng yr UE a gwledydd sy'n cynhyrchu coed, i reoleiddio, rheoli a gweithredu'n effeithiol mewn coedwigoedd - yn unol ag amcanion ein polisïau ein hunain.
Yn y cyfarfod, amddiffynnodd y DU ei gynllun gwirfoddol ar gyfer labelu pecynnau â gwybodaeth am faeth, sy'n elfen allweddol o'n hymateb i fynd i'r afael â gordewdra a diet gwael yng Nghymru. Mae cynllun y DU yn wirfoddol, ac nid oes rhaid i nwyddau a gynhyrchir mewn Aelod-wladwriaethau eraill ei ddefnyddio. Mae holl Weinidogion Iechyd y DU yn cefnogi'r cynllun. 
Cefais gyfle hefyd i gyfarfod â Llywydd Undeb Cenedlaethol Amaethwyr Cymru, Stephen James. Roedd arweinwyr yr undeb ym Mrwsel i gyfarfod â Gweinidogion Ffermio'r DU i drafod ffyrdd newydd i hybu masnach a gwella'r farchnad, cyrchu cyllid, a chynyddu thegwch mewn cadwyni cyflenwi, ymysg materion eraill. 
Er bod angen i ni adolygu'r manylion, mae'r pecyn cyffredinol a drafodwyd ddydd Llun yn edrych yn ddefnyddiol, gan adeiladu ar gymorth blaenorol i ffermwyr gan y Comisiwn, yn ogystal â'r camau y mae Llywodraeth Cymru yn eu cymryd i gefnogi cynhyrchwyr ar yr adeg anodd hon. Ar yr un pryd, mae'n cynnal cyfeiriad cyffredinol, hirdymor y diwygiadau i'r PAC i ffwrdd o ymyraethau'r farchnad. 
Mae'r camau ymatebol hyn, mewn partneriaeth â 27 gwald arall, unwaith eto yn amlinellu sut y mae bod yn aelod o'r UE yn cynnig manteision niferus ym mywydau beunyddiol pobl Cymru, ac mae'n hanfodol i ffyniant ein gwald.

